
UTANGULIZI WA NAKALA YA KWANZA

Kitabu hiki cha maelezo kimetayarishwa kiwe kama mwongozo kwa wazee na waalimu wanapo jitahidi kuongoza na kufundisha Kanisa la mahali kufuatana na mfano unaoelezwa katika Neno la Mungu. Kitakuwa pia cha msaada kwa Wakristo wa umri wo wote wanapo jifunza Neno la Mungu na kujitahidi kufuata mfano wa makanisa ya pale mwanzo ya Agano Jipya.

Kufundisha na kuchunga kundi ni kazi ambayo hasa ya thamani sana moyoni mwa Bwana wetu Yesu Kristo ambaye aliwaagiza wazee katika mji wa Efeso hivi:

"Jitunzeni nafsi zenu, na lile kundi lote nalo, ambalo Roho Mtakatifu amewaweka ninyi kuwa waangalizi ndani yake, mpate kulilisha Kanisa lake Mungu, alilolinunua kwa damu yake mwenyewe" (Matendo 20:28).

Kuchunga kundi vilevile kuna thawabu yake maalum, kwa kuwa Mtume Petro aliwaambia wazee, "…….Mchungaji mkuu atakapodhihirishwa, mtaipokea taji ya utukufu, ile isiyokauka" (1Petro 5:4).

SURA YA 1

Maelezo ya Imani Yetu

Tunaamini yafuatayo:

[1]
Biblia ni Neno lenye pumzi ya Mungu

[2]
Utatu Mtakatifu wa Uungu

[3]
Uungu na uwanadamu wa Bwana wetu Yesu Kristo pasipo na tabia ya dhambi.

[4]
Utu na Uungu wa Roho Mtakatifu.

[5]
Kuumbwa na kuanguka kwa dhambi kwa Mwanadamu
[6]   Kufa kwa Bwana wetu Yesu Kristo kama dhabihu ya dhambi za ulimwengu wote.Kufufuka kwake     kimwili na kupaa mbinguni.

[7]
Kurudi tena kwa Bwana wetu Yesu Kristo kabla ya Ufalme wa miaka 1000.

[8]
Ufufuo wa Mwili

[9]
Hukumu ya mwisho itakayotolewa na Bwana Yesu Kristo kwa wafu na wanaoishi

[10]
Baraka za milele kwa wenye haki na adhabu ya milele kwa waovu

[11]
Ukweli kuhusu utu wa Shetani, ambaye aliumbwa na Mungu, lakini akaanguka 
kwa dhambi kupitia kiburi

[12]
Umuhimu wa wokovu kwa kuzaliwa mara ya pili.

[13]
Umuhimu wa matendo mema pamoja na maisha ya utauwa kwa wote wanaokiri 
kuwa Wakristo

[14]
Usalama wa milele kwa wanaoamini

[15]
Ubatizo wa maji mengi kwa waamini wote.

[16]
Mitume na Manabii walihusika hasa kwa kuweka msingi wa Kanisa na wao pamoja na vipawa vyao maalumu vya miujiza, uponyaji na kunena na lugha hazipo tena nasi wakati huu wa leo kwa kuwa tunayo maandiko yaliyokamilika. Walakini tunaamini kwamba mungu akipenda, yeye bado huponya kwa njia ya maombi.

[17]
Kuwepo kwa Wazee kadhaa kama viongozi wa kiroho katika kanisa la mahali, wakisaidiwa na Mashemasi

[18]
Kushiriki karamu ya meza ya Bwana kila Jumapili, na pia kuhudhuria mikutano ya maombi na mafundisho ya Biblia.

[19]
Katika kanisa la mahali wanaume na wanawake wako na wajibu na kazi zilizo tofauti. Wanaume wanapaswa kuchukua nafasi ya kuongoza huduma zote za hadharani pamoja na maombi. Kwenye mikutano ya kanisa ya mahali, wanaume wanapaswa kusali bila ya kufunika vichwa vyao, na wanawake kujifunika vichwa, ili kudhihirisha na kuonyesha ukuu wa Kristo juu ya Kanisa.

[20]
Washiriki wote wa mwili wa Kristo (yaani Kanisa) wanapaswa kupokelewa hadi pale wakati ambapo watakapoacha kufuata mafundisho ya imani yaliyoelezwa katika kitabu hiki

[21]
Tunaamini ya kwamba kila kanisa la mahali lina uhuru au haki ya kujitawala

[22]
Maelezo zaidi kuhusu mafundisho haya ya imani yanapatikana katika kozi ya shule ya Biblia ya Emmaus kwa njia ya Posta iitwayo “Kristo Alipenda Kanisa” kilicho andikwa na William McDonald.

Sura ya 2

Umuhimu wa Neno la Mungu

Wakristo wote na hasa Wazee na Waalimu wa Biblia wanahitaji kufahamu kwamba Neno la Mungu linapaswa kufundishwa kwa uaminifu na utiifu.  Mistari ifuatayo ya Biblia inafunza ya kwamba kila andiko:

· Lina pumzi ya Mungu (2Timotheo 3:16-17) 
· Lina dumu milele (Mathayo 24:35) 
· Lina nguvu na linapenya ndani (Waebrania 4:12-13) 
· Lina umuhimu zaidi kuliko mkate (Mathayo 4:4) 
· Linasafisha na kubadili maisha (Zaburi 119:9; 1Petro 2:1-3) 
· Linatakasa kwa hali na nafsi (Matendo 20:32; Wakorintho 3;16, Waefeso 5:18-21) 
· Tunahitaji masikio kusikia na moyo wa kutii (Mathayo 13:9-17; 1Samueli 15:22-23)

Waamini wote wanapaswa kuheshimu Biblia zaidi kwa kuwa ni Neno la Mungu la kutuongoza katika njia zote za maisha na imani. Neno linatufundisha Njia ya kwenda Mbinguni na jinsi ya kumpendeza Bwana. Mfalme Sauli alipoteza ufalme wake na maisha yake kwa sababu alikataa maagizo ya Mungu na kukosa kutii Neno la Mungu:

Samweli akamwambia Mfalme: “Je! BWANA huzipenda sadaka za kuteketezwa na dhabihu sawasawa na kuitii sauti ya BWANA? Angalia, kutii ni bora kuliko dhabihu, Na kusikia kuliko mafuta ya beberu. Kwani kuasi ni dhambi ya uchawi, Na ukaidi ni kama ukafiri na vinyago; kwa kuwa umelikataa Neno la BWANA, Yeye naye amekukataa wewe usiwe mfalme” (1Samweli 15:22-23).  

Neno la Mungu huandaa Wakristo na wazee kwa huduma yao maalum (2Timotheo 3:16-17) na linapaswa kuchunguzwa kwa makini (2Timotheo 2:15). Kozi za shule ya Emmaus ya Biblia zinapendekezwa sana kwa kuweza kuleta msaada mkubwa.Hebu tazama maneno ya Paulo ya kuagana na wazee wa Kanisa la Efeso.

"Basi, sasa nawaweka katika mikono ya Mungu na kwa Neno la neema yake, ambalo laweza kuwajenga kwa kuwapa urithi pamoja nao wote waliotakaswa" (Matendo 20:32)

Sura ya 3

Kanisa ni Nini?

Kanisa linatajwa kwa mara ya kwanza na Bwana wetu katika Mathayo 16:18. Halipatikani katika Agano la Kale, kwa kuwa Paulo aliandika: “… ya kwamba kwa kufuniliwa nalijulishwa siri hiyo, kama nilivyotangulia kuandika kwa maneno machache. Kwa hayo myasomapo, mtaweza kuutambua ufahamu wangu katika siri yake Kristo. Siri hiyo hawakujulishwa wanadamu katika vizazi vingine; kama walivyofunuliwa Mitume wake watakatifu na manabii zamani hizi katika Roho” (Waefeso 3:3-5).

Israeli katika Mpango wa Mungu (Warumi sura ya 9 hadi 11)
Wakristo na hasa Wazee wanahitaji kufahamu utaratibu wa Mungu kuhusu mambo yajayo pamoja na sehemu ya Mwamini katika hiyo programu. Kitabu cha Agano la Kale hasa kinatuelezea historia ya uumbaji na mambo kuhusu taifa la Israeli. Kinamtambulisha Ibrahimu kuwa Baba wa Wayahudi na jinsi Mungu alivyoahidi kumbariki na kupitia kwake kuwabariki watu wote. Aliahidi pia kuwapatia uzao wa Ibrahimu nchi ya Kanaani, na ya kwamba Masihi (Kristo) atakuja kupitia uzao wake.  Kinaelezea pia vile Musa alivyo wakomboa kutoka utumwa wa Misri na kisha akapewa sheria (au torati) katika Mlima Sinai. Ikiwa Waisraeli wangelitii wangelibarikiwa, na kutotii kungelileta laana. 

Waisraeli walikosa kutii na hivyo basi wakaipoteza nchi yao na kutawanyika miongoni mwa mataifa. Israeli Imetengwa kando katika kipindi hiki cha kanisa. Hivi leo wanakusanywa tena katika nchi ambayo Ibrahimu aliahidiwa wakiwa wangali katika hali ya kutoamini. 

Baada ya kanisa kunyakuliwa na kwenda mbinguni (1Wathesalonike 4:13-18), Mungu atawafanya Waisraeli kutubu na kuweka imani yao kwa Kristo (Yeremia 30:1-11; Zakaria 12 hadi 14; Warumi sura ya 9 hadi 11).

Katika ufalme wa miaka 1000 wa Kristo, Israeli itayaongoza mataifa yote, na mji wa Yerusalemu utakuwa tena mahali pa kuu pa kuabudu (Isaya 65:18-25; 66:18-20; Zakaria 14:16-21); “…. Na jina la mji huo tangu siku hiyo litakuwa hili: BWANA YUPO HAPA” (Ezekieli 48:35). 

Tafadhali fahamu kwamba: Taifa la Waisraeli waliahidiwa nchi ya Kanaani kama urithi wao wa ulimwengu. 

Kanisa la Ulimwenguni Kote (Mathayo 16:18)

Tafadhali fahamu ya kwamba: Kinyume cha Waisraeli, Kanisa ni kiumbe kipya cha Mungu na kimepewa uriithi wa kiroho ndani ya Kristo katika Ulimwengu wa Kiroho kwa neema na kwa njia ya Imani peke yake (Waefeso 2:1-10)  

Kwa hivyo kanisa haiko chini ya Sheria ya Musa ila chini ya Neema, kwa kuwa, “neema na kweli zilikuja kwa mkono wa Yesu Kristo”. Kanisa linatajwa kwa mara ya kwanza na Bwana Yesu, na lilikuwa bado la wakati ujao pale aliposema “Nitalijenga kanisa Langu", na wala siyo “Nimekuwa nikilijenga kanisa langu” (Soma Mathayo 16:13-20).  Neno "Kanisa" linamaanisha `kundi la watu walioitwa' - walioitwa kutoka kwa ulimwengu ili wamfuate Bwana Yesu Kristo. Kanisa lilikuwa halijafunuliwa katika Agano la Kale (Waefeso 3:3-5). 

Kabla ya Yeye kuanzisha Kanisa, Bwana wetu ilikuwa sharti afe kwa ajili ya dhambi za ulimwengu wote, azikwe kaburini, nakufufuka tena siku ya tatu na kupaa kurudi mbinguni.

Mungu Baba alimfunulia Petro kwamba Bwana Yesu ndiye ‘Kristo’ aliye ahidiwa (‘Masihi’ wa Agano la Kale, mtiwa mafuta wa Zaburi 22). Imani ya Petro ilikuwa sasa ikitegemea kwake. Yesu akasema “…Nawe ndiwe Petro (‘Petros’ - maana yake "Jiwe ndogo") …. Na juu ya mwamba huu (‘Petro’ - Mwamba mkubwa mno wa msingi -Kristo mwenyewe) Nitalijenga kanisa langu." Bwana Yesu Kristo ndiye 'Mwamba Imara ambao juu yake tunapaswa kujenga nyumba ya maisha yetu, kama vile mtu yule mwenye akili aliye jenga nyumba yake juu ya mwamba (Mathayo 7:21-29).

Yesu alikuwa ameahidi kumwomba Baba ili amtume Roho Mtakatifu aishi ‘ndani’ ya mioyo ya wanafunzi wake (Yohana 7:37-39; 14:15-18). Aliporudi tena mbinguni alimwomba Baba na kwa hivyo kanisa lilianzishwa wakati Baba alipomtuma Roho mtakatifu siku ya Pentekoste (Matendo 2). Tokea wakati huo, wote wanaoamini hubatizwa na Roho mtakatifu kuwa mwili mmoja, yaani Kanisa (lWakorintho 12:13). Kanisa pia linaitwa mwili na pia jengo (Waefeso 2:19-22).

Tunaita Kanisa hili `Kanisa la Ulimwenguni Kote`. Inawaunganisha waamini wote, Wayahudi na Wayunani, kutoka kwa mataifa yote ya dunia. Wengi wao tayari sasa wako mbinguni, na Yesu atakaporudi tena kama vile alivyoahidi (Yohana 14:1-3), basi atawachukua watu wake ambao bado wako hapa duniani (Yaani kanisa) kwenda nyumbani mbinguni (1Wathesalonike 4:13-18).

Kanisa la mahali (Mathayo 18:1-20)

Hii inatajwa kwa mara ya kwanza na Yesu katika Mathayo 18:17. Kitabu cha Matendo ya Mitume kinafundisha ya kwamba wakati watu walipookoka walikusanyika pamoja katika makanisa ya mahali. Waamini wote wanapaswa kujiunga na kanisa ambalo linaamini Biblia. Mathayo sura ya 18 ndiyo mafundisho yaliyotolewa na Yesu ili kuwatayarisha wanafunzi kwa wakati ambapo makanisa ya mahali popote yatakapoanzishwa. Hebu tazama mambo makuu ya kweli kuhusu kanisa la mahali kutoka katika sura hii:-

· Washiriki wake wanapaswa kuwa wameokoka na wala siyo wale ambao hawajakombolewa kama ilivyo katika makanisa mengi siku ya leo (Mathayo 18:1-4)

· Linapaswa liwapokee wote waliopokelewa na Kristo ila tu kukiwa na sababu fulani maalum (Mathayo 18:5,15-18).

· Washiriki wa kanisa hawapaswi kuwakwaza au kuwaongoza kutenda dhambi wale walio wa Kristo (Mathayo 18:6-9).

· Halipaswi kumdharau mwamini ye yote (Mathayo 18:10-14).

· Sharti pawe mahali ambapo dhambi hairuhusiwi na tena mahali ambapo mafundisho ya Biblia yanafuatwa ili kukabiliana na tatizo hilo, kwa kuwa kanisa la mahali lina mamlaka na uwezo wa kuchukua hatua za nidhamu na linastahili kufanya hivyo (Mathayo 18:15-18).

· Panapaswa kuwa mahali ambapo kuna “amani” (‘umoja’) kwani hapo ndipo maombi yatajibika (Mathayo 18:19).

Yesu alisema: 'Kwa kuwa walipo wawili au watatu wamekusanyika kwa jina langu, nami nipo hapo katikati yao` (Mathayo 18:20). Huu ndiyo mfano bora wa Kanisa la mahali.

Mwongozo wa Kupokelewa.

Hata ingawa makanisa yanastahili kuwapokea watu wa Mungu kwa upendo na furaha (Warumi 14:1; 15:7). Hayapaswi kuwa wazi kupokea mafundisho yoyote ya uwongo au matatizo ambayo yaweza kuletwa na watu wengine. 

Ni jukumu la Wazee (pamoja na waalimu wa Biblia wenye vipawa) kufundisha katika kanisa la mahali, na Wazee pia wanapaswa kukutana na wageni ambao wako na imani na mafundisho tofauti ili kuwaonyesha mafundisho ya kweli (Tito 1:5-9). Biblia inafundisha kwamba:

· Tuwafahamu na tujiepushe na wale wafanyao fitina na mambo ya kukwaza kinyume na mafundisho ya kweli (Warumi 16:17-18).

· Tuwaondoe kwenye ushirika wetu wale ambao ni wazinzi, walevi na ambao hawaishi maisha ya utakatifu. (lWakorintho 5:9-13).

· Tusimame imara dhidi ya kuwekwa tena chini ya utumwa wa sheria (Wagalatia 5:1-5).

· Tumkatae mtu aliye "mzushi" au mfitina ambaye hasikizi maneno ya wenzake na wala hataki kufunzwa baada ya kumwonya kwa mara kadhaa (Tito 3:10-11).

Tumeitwa kuwa huru - Uhuru wa kufanya kile ambacho ni sawa kulingana na Biblia na wala siyo uhuru wakufanya tupendavyo kinyume na Neno la Mungu. Leseni ya dereva humpatia uhuru wakuendesha gari, walakini siyo uhuru wakuendesha gari upande mbaya wa barabara na kuhatarisha maisha ya watu wengine! Siyo ‘uhuru wa Kikristo’ kutotii Neno la Mungu.

"Basi, ndugu, simameni imara mkayashike mapokeo mliyofundishwa, ama kwa maneno, ama kwa Waraka wetu" (2 Wathesalonike 2:15).

Sura ya 4

Shughuli za Makanisa ya Mahali

Kitabu cha Matendo ya Mitume kinatoa mifano ya mambo ambayo hawa Wakristo wa kwanza na makanisa yao walifanya -Matendo yao!

Nyaraka za Paulo, Yakobo, Petro na Yohana zinawapatia waamini binafsi pamoja na makanisa ya mahali mafundisho kuhusu imani na jinsi ya kuishi maisha matakatifu.

Baada ya Roho Mtakatifu kutumwa na Baba na kanisa kuanzishwa (Matendo 2:1-4) Kulikuwepo na wanafunzi wapatao 120 katika kanisa mjini Yerusalemu! Petro alihubiri na watu yapata takribani 3000 wakaongezeka. Hawa Wakristo wa kwanza "…..Walidumu katika fundisho la mitume, na katika ushirika, na katika kuumega mkate, na katika kusali" (Matendo 2:42). Hebu tazama mambo haya manne ambayo wakristo hawa wa kwanza wa Yerusalemu "Walikuwa wakidumu" Kufanya:

· Fundisho la Mitume: Mitume walifundisha yale tu ambayo Bwana Yesu alikuwa amewafunza na baadaye kuwafunulia (2Wakorintho 12:7). Haya sasa yanapatika katika Agano Jipya na ni wajibu wetu kuyafundisha na kutii vile vile (Matendo 16:4). Biblia imekamilika (lWakorintho 13:8-10; Yuda 3) na hakuna lo lote la kuongezewa juu yake au kuondolewa katika kitabu hiki (Ufunuo 22:18-19).

· Ushirika: Neno hili linamaanisha "vitu ambavyo tunashiriki kwa pamoja." Tunafurahia kwa pamoja mambo ya Bwana ambayo tunashiriki kwa pamoja kupitia imani katika Yesu Kristo Bwana wetu. Pia tunahimizana na kusaidiana katika safari hii ya maisha. Tumeitwa katika ushirika huu na kutegemezwa ndani yake na Mungu mwenyewe (1Wakorintho 1:9; 10:14-16; 1Yohana sura ya 1).

· Kuumega Mkate: Usiku ule Bwana wetu aliposalitiwa aliwaambia wanafunzi wafanye hivyo kwa ukumbusho wake kwa kuula mkate na kukinywea kikombe (Luke 22:14-20; 1Wakorintho 11:23-34). Hii ilifanyika "Siku ya kwanza ya juma" Siku ya ufufuo, (yaani Jumapili) wakati ambapo makanisa ya mahali yalikuwa yakikusanyika (Matendo 20:7; 1Wakorintho 16:1-2). Mungu alianza kazi yake ya uumbaji siku ya kwanza na ‘kuikamilisha’ siku ya sita. Yesu alipokufa alisema 'Imekwisha' (Yohana 19:30). Alikuwa kaburini chini ya laana ya torati siku ya sabato (Jumamosi), lakini akafufuka siku ya kwanza (Jumapili). Wakristo ni viumbe vyake vipya (2Wakorintho 5:17) na kwa hivyo wanapaswa kukusanyika siku ya kwanza ya juma.

· Na Kusali: Kanisa lilianza katika mkutano wa maombi (Matendo 1:14; 2:1) na kudumu katika kusali (Matendo 4:23-31; 12:12). Wakati unaofaa unapaswa kutengwa ili kanisa kukusanyika pamoja kwa ajili ya jambo hili ambapo linaweza kuwaombea washiriki wake na hata pia mahitaji mengine vile vile. Kutoka kwa 1Timotheo 2:23-31 tunajifunza kwamba shughuli hii ya maombi ndiyo iliyopewa “kipao mbele” na mitume na kwa hivyo ni ya muhimu zaidi. Zifatazo ndizo aina mbalimbali za maombi.

Dua -
Sababu yetu ya kuomba - Kutokana na mahitaji yaliyopo.

Sala -
Tunaye mwomba- Kwake Mungu kwa njia ya heshima na imani.

Maombezi -
Kuwaombea wengine - Tunaruhusa ya kuingia, ujasiri na utakatifu wa moyoni wa kuweza kumkaribia Mungu Baba wetu wa mbinguni na kumfahamisha haja zetu zote.

Shukrani -
Sababu za kusali - hutokana na maombi yaliyojibiwa, na mahitaji yaliyotimizwa.

Kwa ajili ya watu wote – Kwa wale twahitaji kuwaombea – bila kupendelea.

Hii ndiyo mikutano ya Kanisa la mahali na inapaswa kuwa wakati mwafaka wakufurahia ushirika pamoja.

Mikutano ya Kanisa na huduma za Wanaume na Wanawake.

Wakati Bwana Yesu alipoanzisha karamu ya chakula cha Bwana, aliwauliza wanafunzi “wafanye hivyo kwa ukumbusho wangu”. Alitumia mkate na divai ya watu ambao aliishi miongoni mwao. Kwa hivyo aina ya mkate ambao unatumiwa na makanisa mbalimbali utakuwa ni tofauti tokea nchi moja hadi nyingine.

Divai huenda ikawa ilikuwa zabibu chachu ya maji ya matunda yaliyo changanywa na maji kama wengi wanavyoamini kuwa ndivyo ilivyokuwa desturi ya Wayahudi kwa wakati huo. Kuna makanisa mengi ambayo ni maskini na hawawezi kupata divai kama hiyo, basi wanaweza kutumia vifaa ambavyo wanaweza kuvipata kiurahisi.

Kabla ya kumega mkate, chukua muda wa kumwabudu Bwana kwa maombi, kwa kuimba nyimbo za sifa zinazofaa na kwa kusoma na kutafakari vifungu vya Biblia vinavyo tuelezea kuhusu Kristo. 

Wandugu wowote waliokusanyika mahali hapo wanaweza pia kushiriki katika ibada hii, na wala siyo wazee peke yake. Kusanyiko lote kwa jumla lina husika katika kumwabudu Mungu kwa kuimba na kusema ‘Amina’! Wanaume waliopo kwenye kusanyiko ndani ya kanisa wana uhuru wakuongoza katika ibada ya kuabudu kupitia sifa, shukrani, sala, kutafakari au kutoa neno fupi linalofaa kwa mkutano huo wakiongozwa na Roho Mtakatifu. Na kule kuongozwa na Roho Mtakatifu hakumzuii mtu kujitayarisha kibinafsi kabla ya kuhudhuria. Kushiriki lazima kuwe ni wa utaratibu, wa kufaa, wa unyenyekevu, wa kumheshimu Mungu na wa kujenga mwili (Kanisa).

Wandugu wanapaswa kuongoza katika mikutano hiyo yote tuliyotaja ya kanisa; Wanawake hawapaswi kuchukua nafasi ya hadharani kama vile kufundisha. Kanuni kuhusu mafundisho haya yanapatikana katika 1Wakorintho sura ya 11 hadi 14 pia katika Timotheo wa kwanza sura ya 2.

Biblia inafundisha kwamba katika mikutano ya kanisa wanaume wanapaswa kutofunika vichwa vyao nao wanawake wanastahili kufunika vichwa vyao. Sababu za kufanya hivyo zinapatikana katika 1Wakorintho 11:1-16.

(a)    Ukichwa wa Kristo na Mungu juu ya wanawake na mwanamume.

(b)   Asili ya utaratibu ya maumbile ya wanaume na wanawake.

(c)    Kwa sababu malaika huwa wanatazama utaratibu katika kanisa la mahali.

(d)   Kwa sababu ilikuwa ndiyo desturi au mazoea ya makanisa yote wakati wa Paulo, kama vile ilivyofundisha katika kila kanisa (1Wakorintho 4:17). 

Mji Wakorintho ulikuwa bandari yenye mchanganyiko wa utamaduni mbalimbali. Kile ambacho Paulo alifundisha hapa hakikuwa na lolote kuhusiana na utamaduni wa watu Wakorintho, bali ni kuhusu utaratibu ambao ulitolewa na Mungu. Ilikuwa hata ni kinyume cha desturi ya Wayahudi, ambapo wanaume hufunika vichwa na wanawake hukosa kufunika vichwa vyao katika ibada nyingi kwenye masinagogi hata siku ya leo.

Manyumbani kwetu na hata Kanisani wanaume na wanawake wako na ‘Kazi’ au ‘majukumu’ yanayo tofautiana. Walakini, wanawake siyo duni kuliko wanaume maana wote wamekua "mmoja katika Kristo Yesu" (Wagalatia 3:28). Wanawake pia wako na vipawa na huduma maalum walizopewa na Mungu hasa zile za kuwafundisha wanawake wengine pamoja na watoto na pia kwa ushuhuda wao wanaotoa kwenye mikutano inayofanyika nje ya kanisa (Tito 2:3-5; Wafilipi 4:3). Debora alitabiri lakini siyo ndani ya ile Maskani au Hema ya kukutania (Waamuzi 4:4-5). Kadhalika wale binti wane wa Filipo walitabiri lakini siyo ndani katika mikutano ya kanisa (Matendo 21:8-9). Biblia hai hitilafiani au kunena kinyume cha maneno yaliyo andikwa ndani yake.

Na hata kama mwanamume ndiyo kichwa cha Mwanamke ambaye anastahili kunyenyekea na kumtii, mwanamume apaswi kamwe kumpiga mwanamke, bali kumpenda kama Kristo alivyolipenda Kanisa (Waefeso 5:22-33). Anapaswa kumjenga katika imani na kuona ya kwamba anafikia uwezo wake wote kama mke na mama, na pia kumhimiza ili apate kukuza vipawa vyake maalum kwa sababu hata yeye pia ni sehemu ya mwili wa Kristo, Kanisa. Nyumba ya Kikristo inapaswa kuwa mahali pa upendo na amani na mfano bora kwa majirani ambao sio waamini.

Madirisha ya kanisa yako wazi kwa upepo wa dunia kuingia, na Wazee wanapaswa kuzuia mabadiliko ambayo ni kinyume na mafundisho ya Biblia, yanayo letwa na mawazo ya kidunia.

Kutoa

Wakristo wa kwanza pia walimtolea Bwana Sadaka, siku ya kwanza ya juma, na pengine walifanya hivyo baada ya kumega mkate (1Wakorintho 16:1-2). Sadaka hii inaweza kuwa fedha au chakula ambacho kinaweza kuuzwa na Kanisa. Kutoa ni tendo la kuabudu na tunapaswa kutoa kwa kawaida, kwa hiari, kwa furaha na kwa kadiri ya kufanikiwa kwetu (2Wakorintho sura ya 8 na 9; Waebrania 13:15-16).

Sadaka hizi zinapaswa kuwekwa wakfu na kutengwa kwa matumizi ya Kazi za Bwana

Sura ya    5

Uongozi wa Makanisa ya Mahali

Kila kanisa la mahali lina uhuru wa kujitawala, na linawajibika kwa Mungu peke yake. Katika kitabu cha Ufunuo sura ya kwanza Bwana Yesu alitembea miongoni mwa vinara vya dhahabu ambazo ziliwakilisha makanisa saba aliyoyaandikia barua katika sura ya 2 na 3. Tazama uone ya kwamba, hakuweka kanisa moja liwe juu ya lingine, bali kila moja liliwajibika kwake Yeye peke yake.

Mitume na Manabii

Mitume na manabii walihusika tu na wakati ule wa uanzishaji wa Kanisa (1Wakorintho 3:10-11; Waefeso 2:19-20). Sasa wao pamoja na vipawa vyao maalum vya miujiza, uponyaji na kunena kwa lugha hazipo tena pamoja nasi, kwa kuwa sasa tunayo Maandiko matakatifu ambayo yamekamilika (lWakorintho 13:8-13). Vipawa hivi siyo vya lazima kwa wakati huu wa leo ili kanisa la mahali liweze kutekeleza kazi zake za kawaida. Vipawa hivyo vyao vilikuwa ni vya muda mfupi tu, na vilitumiwa na Mungu kwa makusudi ya kuthibitisha kwamba ujumbe wa mitume ulikuwa ni wa kweli. Zilikuwa zinahitajika kutumiwa kufuatana na masharti halisi katika (1Wakorintho sura ya 14). Walakini, tunaamini ya kwamba miujiza na uponyaji hufanyika kwa wakati mwingine hata siku hii ya leo Mungu anapojibu maombi na kulingana na mapenzi yake Bwana.

Bwana mwenyewe aliwachagua na kuwateua mitume (Luka l6:12-16). Mitume walikuwa watu ambao wamemwona Bwana Yesu Kristo (Matendo 1:21-26; l Wakorintho 9:1). Hakuna mtu ye yote siku ya leo ambaye anaweza kutoa haya madai. Tumepewa maagizo ya kuwateua wazee katika makanisa, lakini siyo mitume. Mitume waliwachagua wazee katika makanisa ili waendeshe mbele kazi yao.

Mitume pia walipokea ujumbe moja kwa moja kutoka kwa Mungu kwa sababu waamini kwa wakati huo hawakuwa na Biblia. Vitabu vya kwanza vya Agano Jipya havikuwa vimeandikwa kwa muda wa miaka kadhaa baada ya kufufuka na kupaa kwa Kristo. Kitabu cha Ufunuo ambacho kiliandikwa na mtume Yohana mnamo (96 b.k.) ndicho kilikamilisha maandiko matakatifu. Siku ya leo waalimu wenye vipawa hukusanya kutoka kwa Neno la Mungu na kuendeleza mbele kazi za mitume.

Wazee na Mashemasi

Kila kanisa la mahali linapaswa kuwa na wazee kadhaa linapozidi kuongezeka. "Pasipo mashauri taifa huanguka, bali kwa wingi wa mashauri huja wokovu." (Mithali 11:14). Tafadhali kumbuka ya kwamba Paulo aliwaita wazee wa Kanisa la Efeso (na wala siyo ‘Pastor’) ili wakutane naye huko mileto (Matendo 20:17; Wafilipi 1:1)

Kwa hawa wazee alisema hivi, "Jitunzeni nafsi zenu, na lile kundi lote nalo ambalo Roho Mtakatifu amewaweka ninyi kuwa Waangalizi, mpate kulilisha kanisa la Mungu, alilolinunua kwa damu yake mwenyewe" (Matendo 20:28).

Mzee ni yule mtu ambaye amekomaa kiroho, na `Kazi` ya wazee ni 'kuangalia' na 'kulisha' kundi. Haya maneno yanamaanisha "kutenda' na `kutunza'. Neno ‘mwangalizi’ linatafsiriwa kama 'Askofu' katika nakala zingine za kitambo na tena hilo neno lina maana ambayo imeharibiwa na kutumiwa kimakosa siku ya leo.

Neno hilo `Mwangalizi` linamaanisha ‘kusimama mahali panapo jitokeza na kuonekana wazi na kulinda kundi’, huku ukichunguza mahali ambapo kuna malisho mazuri, maji ya kunywa au hatari ye yote kutoka kwa wanyama wa mwituni.Wazee wanapaswa kulinda kundi kutokana na hatari na kuwalisha malisho mazuri kutoka kwa Neno la Mungu. Hii ndiyo kutunza kondoo kwa "Mtazamo wa mbali." Tazama Zaburi 23.

Neno `mchungaji` linamaanisha ‘Kulisha kutoka kwa Neno la Mungu pamoja na matendo mengine ya utunzaji maalum’. Huu nao ni ‘mtazamo wa karibu’ wakuangalia na kutunza kundi. Petro anatumia maneno sawa na haya katika 1Petro 5:1-5 na yale ambayo Paulo anasema katika Matendo ya Mitume 20:28.

Neno 'Pastor` linapatikana kutoka kwa Waefeso 4:11 na linapaswa kutafsiriwa kama 'mchungaji`. Neno hilo lilitumiwa na Yesu aliposema "Mimi ndimi mchungaji mwema…." (Yohana 10:11) na kamwe halitafsiriwi kama "Mimi ndimi pastor mwema!" Neno ‘Pastor’ limepewa maana iliyo zaidi ya vile Biblia inavyofunza na mara nyingi humpatia mtu nafasi ya juu zaidi kupita waamini wenzake. Wazee huwa “miongoni mwa kundi” na huongoza kwa mfano.

Maneno haya kamwe hayakukusudiwa yatumike kama majina makubwa au cheo kikuu chenye heshima. Yesu Kristo alionya dhidi ya jambo hili katika Mathayo 23:l-11 ambapo alimalizia kwa kusema. “Bali ninyi msiitwe Rabi, maana mwalimu wenu ni mmoja, naye ndiye Kristo” Naye “Aliye mkubwa wenu atakuwa mtumishi wenu.”

Wazee wanaongoza kwa mfano na siyo kwa nguvu. Na kwa njia hii wanajipatia heshima kutoka kwa washiriki ambao wanastahili kuwatii (lPetro 5:1-5; 1Wathesalonike 5:12-13; Waebrania 13:7, 17). 

Mzee ni yule mtu ambaye amekomaa kiroho, na kipawa na kazi yake haswa ni kuangalia na kulisha kundi.

Mashemasi (kumaanisha watumishi au wahudumu) wanawasaidia wazee kufanya kazi katika kanisa la mahali. Sifa wanazotakiwa wazee na mashemasi kuwa nazo zinapatikana katika 1Timotheo sura ya 3 na Tito sura ya 1. Lazima wawe na ushuhuda mzuri katika jamii na katika kanisa, wawe na mke mmoja pekee na wawe na tabia njema. Wake wa wazee na mashemasi wanapaswa kuwa wanawake wacha Mungu na walio na busara.
Shemasi ni yule ambaye anasaidia wazee katika shughuli mbalimbali za Kanisa la mahali.

Sura Ya   6

Msaada kwa Wazee, Wainjilisti na Waalimu

Katika Agano Jipya, wazee wengi walikuwa ni watu ambao walikuwa wako na mashamba na biashara zao au walifanya kazi fulani ili kujisaidia wenyewe pamoja na jamii zao. Hatuoni makanisa katika Agano Jipya yakiwa na ‘Pastor’ ambaye analipwa mshahara ili kuhubiri kwa wakati wote na kuliongoza kanisa kwenye ibada zake za kuabudu.

Walakini, tunaona ya kwamba wengine waliitwa kwa njia maalum kumtumikia Bwana. Hebu tazama ya kwamba Paulo na Barnaba waliitwa na Roho Mtakatifu na kisha kutumwa na wazee kwa huduma hii maalum (Matendo 13:1-4). Baadaye walirudi tena na wakaelezea kanisa kuhusu huduma waliyo kuwa wametumwa kufanya (Matendo 14:26-27).

Hatimaye Timotheo aliungana na Paulo na Sila katika kazi ya umisioni. Alishuhudiwa vema na wandugu kutoka kwa makanisa mawili na bila shaka walimsifu na kumwamini kikamilifu (Matendo 16:1-5).

Wale wote wanaojaribu kumtumikia Bwana kwenye huduma ye yote maalum wanastahili kupokea wito wa Roho Mtakatifu kufanya kazi hiyo. Wanapaswa kushuhudiwa vema na wazee wa Kanisa lao, na pia wanapaswa kutoa ripoti za mara kwa mara kuhusu kazi wanayofanya.

Walakini, Wazee watawalao vema wanaweza kuwa na mahitaji maalum ya msaada zaidi hasa ikiwa wanajitaabisha (kufanya kazi mno) kwa kuhubiri na kufundisha kwa vile hawawezi kuwa na muda wa kufanya kazi zao wenyewe ili kujikimu kimaisha (1Timotheo 5:17-18).

Je, hawa wamisionari wa kwanza, wainjilisti na waalimu walipokea msaada kutoka wapi?

Paulo alifanya kazi kwa mikono yake ili kukutana na mahitaji yake mwenyewe na pia ya wale wengine waliotumika pamoja naye (Matendo 18:1-3; 1Wakorintho 4:12; 2Wakorintho 11:3; 1Wathesalonike 2:9; 2Wathesalonike 3:8).

Kulikuwa na wakati mwingine ambapo Paulo na wenzake walipokea misaada kutoka kwa makanisa na pia kwa Wakristo (Wafilipi 4:10-20; 3Yohana 5-8).

Akila na Prisila walishona hema ili kujitegemea na kuweza kuanzisha makanisa mapya (Matendo 18:1-3; Warumi 16:3-5). Siku hizi za leo wakristo wengi katika nchi nyingi wanahamia sehemu za mijini na kuanzisha makanisa mapya kwa njia kama hiyo hiyo. Kwa sasa inaitwa “Huduma ya Kushona Hema”! Wafanyakazi hawa wanajitegemea wenyewe.

Wale ambao wameitwa na Roho Mtakatifu sharti wamtarajie Mungu na wala siyo binadamu kukutana na mahitaji yao. Bwana Mungu haja ahidi eti kwamba njia itakuwa rahisi. Kwa hakika taabu na mateso zilimfuata Bwana wetu pamoja na mitume wake. Je, kweli sisi twapaswa kutarajia machache kuliko hayo, na kumtumaini binadamu badala ya Mungu?

Makanisa yote yanapaswa kuwa na lengo la kujitawala, kujitegemea na kujieneza yenyewe. Waamini wanapaswa pia kutoa ili kusaidia kazi ya Bwana pamoja na wafanyakazi.

Kila mzee pamoja na waamini wote wanapaswa kutoa kwa ajili ya kazi ya Bwana kwa kadiri wawezavyo (2Wakorintho sura ya 8 hadi ya 9). Ndugu Gayu ametuachia mfano mzuri kuhusu jambo hili kwa kuwapatia watumishi wa Bwana ambao ni wageni mahitaji yao wanaposafiri (3Yohana 5-8). Wanapohudhuria kongamano au mikutano ya wazee, kila mmoja asafiri na chakula kinacho mtosha na hata zaidi kidogo akiweza au awe na fedha za matumizi haya ila tu anaposhauriwa kutofanya hivyo na wale wenye kuandaa hiyo kongamano. Jiulize swali hili: “Kama ningelibaki nyumbani kweli ningekuwa na chakula?” Ni dhambi kutarajia wengine watulishe katika kongomano na hali tuna chakula nyumbani kwetu. Wote wanapaswa kupanda chakula zaidi kidogo ili kuweza kujipatia fedha zaidi kwa matumizi kama haya na pia za kuweza kuwasaidia wainjilisi na waalimu, wajane na mayatima.

Kila mwanamume katika nchi ya Israeli alihitajika kuhudhuria sikukuu zilizofanywa mara tatu kwa mwaka na wote walihitajika kuleta chakula kama sadaka na pia chakula chao wenyewe. Hawakuruhusiwa kutokea mbele za Bwana mikono mitupu (Kumbukumbu la Torati 16:16-17).

Wazee wanapaswa kutenda na kisha kufundisha kundi mambo haya.

Sura ya 7

Uinjilisti na Kuanzisha Makanisa mapya

Kabla ya Yesu kurudi mbinguni, Aliwaamuru wanafunzi wake kwa kusema: “Nimepewa mamlaka yote mbinguni na duniani. Basi enendeni, mkawafanya mataifa yote kuwa wanafunzi, mkiwabatiza kwa jina la Baba, na Mwana, na Roho Mtakatifu; na kuwafundisha kuyashika yote niliyo waamuru ninyi; na tazama, mimi nipo pamoja nanyi siku zote, hata ukamilifu wa dahari.” Amina (Mathayo28:18-20).

Hii ndiyo inaitwa `Agizo kuu`. Kitabu cha Matendo ya Mitume kinatuelezea kwamba Petro, Yohana, Stephano, Filipo, Barnaba, Paulo na wengine wengi walihubiri na kuwaambia wengine habari za Yesu. Watu wengi waliokoka na makanisa mapya yakaanzishwa. Huu ndiyo unapaswa kuwa mfano bora kwetu sisi kufuata siku ya leo.

Kufanya wanafunzi inamaanisha kuwafundisha waamini wapya kwa njia ya kielelezo na kwa maneno ‘mambo yote’ yanayo patikana katika Neno la Mungu. Mwanafunzi ni yule ‘mtu mtiifu’ ambaye hujifunza kufuata na hufuata ili ajifunze. Mwanafunzi yuko na uhakika kuhusu mfundisho ya kweli ya Neno la Mungu, na hawezi kugeuka na kuliacha. Mwanafunzi anajitolea kwa Bwana na njia zake kama ilivyo dhihirishwa katika Neno la Mungu na pia kwa kanisa la mahali pamoja na shughuli zote zinazofanyika na kuhusika na kanisa hilo la mahali.

Bwana Yesu aliamuru kwamba wanafunzi wabatizwe. Neno hilo linamaanisha kuzamisha au kutumbukiza na maji mengi yanahitajika kwa jambo hili (Yohana 3:23; Matendo 8:36-39), kwa sababu katika ubatizo kuna picha ya kuzikwa kwetu pamoja na Kristo katika mauti yake na kufufuka kwetu pamoja naye ili tuenende katika upya wa uzima (Warumi sura ya 6).

Wakristo wote wana wajibu wa kuishi maisha ambayo yanatukuza Injili na pia kutafuta fursa ya kuwaambia wengine kuhusu wokovu ambao uko katika Bwana wetu Yesu Kristo. Na hivi ndivyo waamini wa Wathesalonike walivyofanya: “Maana kutoka kwenu Neno la Mungu limevuma….” “Walimgeukia Mungu na kuziacha sanamu, ili kumtumikia Mungu aliye hai, wa kweli, na kumngojea mwanawe kutoka mbinguni” (Tazama 1Wathesalonike.1:8-10).

Sura ya 8

Kurudi kwake Bwana wetu Yesu Kristo

Bwana Yesu Kristo aliwafunza wanafunzi wake kuhusu kuja kwake kuwachukua (Yohana 14:1-3). Wakati Mkristo anapokufa, roho na nafsi huenda moja kwa moja kuwa pamoja na Bwana na kufurahia uwepo wake(2Wakorintho 5:8). Halafu kisha Bwana atakaporudi, waliokufa katika Kristo watafufuliwa kwanza kisha, waamini watakao kuwa hai watanyakuliwa kumlaki Bwana hewani (Hii mara nyingi huitwa ‘Kunyakuliwa kwa Kanisa’ – tazama lWathesalonike 4:13-18) Tutakapomwona tutafanana naye (1Yohana 3:1-3).

Kila wakati tunaposhiriki kwa karamu ya chakula cha Bwana, “Twatangaza mauti ya Bwana hadi ajapo” (lWakorintho 11:26). Kanisa linamngojea Bwana Yesu kurudi wakati wowote ili kuwachukua Watakatifu wake wakati tutakapokutana naye ‘hewani’ (1Wathesalonike 1:9-10). Kisha kutakuwa na dhiki kuu itakayo endelea kwa miaka saba, inaitwa taabu yake Yakobo. (Tazama Yeremia sura ya 30; Danieli 9:24-27; Mathayo sura ya 24; Ufunuo 7:13-14).

Kisha Bwana atarudi pamoja na Watakatifu wake kwa nguvu nyingi na utukufu ‘Na siku hiyo miguu yake itasimama juu ya mlima wa Mizeituni’ (Zakaria sura ya 14).  Kisha Bwana Yesu ataanzisha ufalme wake wa utukufu wa miaka 1000 (millennium). Kisha hukumu ya mwisho itatokea, halafu kinachofuata ni ile hali ya ulimwengu wa milele (Ufunuo 19:11-21; Ufunuo sura ya 20 hadi ya 22).

Bwana wetu Yesu Kristo pia aliwafunza wanafunzi wake kutumia vipawa alivyowapa na kuwaambia; “Fanyeni biashara hata nitakapokuja” (Luka 19:13). 

Wacha sisi pia tufanye bidii kumtumikia Bwana, tukusanyike na watu wake na kungojea kuja kwake.
Kitabu Cha Maelezo kwa Wazee

Kitabu hiki cha maelezo hapo mwanzo kilichapishwa kwa makanisa yote yaliyosajiliwa chini ya “Brethren Assembly Fellowship, Kenya” kwa sababu ya mahitaji maalum ya makanisa mengi mapya yaliyoanzishwa miaka ya hivi karibuni nchini Kenya na ambayo yanaongozwa na viongozi walio vijana. Kilibuniwa kwa kushirikiana na Wazee wa kanisa pamoja na Wafanyakazi katika Shule ya Biblia ya Emmaus mjini Nairobi, Kenya.

